Ngaahi fokotu‘ú

Ko e Akó mo e Ako‘anga Tokamu‘á 
Ngaahi liliu kuo fokotu‘u ki he ngaahi fili poate akó 
‘Oku ‘i ai ha fatongia mahu‘inga ‘o e ngaahi poate akó ‘i he lavame‘a fakaako mo e tu‘unga lelei ‘a e mo‘ui ‘a e kau akó. ‘Oku lava ‘e he ngaahi mātu‘a kotoa pē, kau ngāue kotoa pē pea mo e fānauako kotoa pē ‘i he year 9 mo mā‘olunga ange aí ‘o fili honau kau fakafofonga ki he poate ‘a honau kura pe ‘apiakó. ‘I he lolotongá ní, ko e founga fili ‘oku lahi taha hono ngāue‘akí ki he fili ‘o e ngaahi poate akó, ko e lī mai pē ‘o e pepa filí ‘i he meilí pe ko e ‘omi ‘a e pepa filí ki he ngaahi fai‘anga filí. 
‘Oku mau ‘ilo ko e founga lolotonga ‘o hono fili ‘o e kakaí ki he ngaahi poate akó ‘oku ‘ikai ngāue lelei ia ki he tokotaha kotoa pē. Ko ia ai, ‘oku mau fokotu‘u atu ha ngaahi liliu ‘e ni‘ihi ke ‘omai ha‘amou lau ki ai.
Ko e tefito‘i liliu ‘oku fokotu‘u atú
Ko e tefito‘i liliu ‘oku mau lolotonga fakakaukau ki aí ‘oku taumu‘a ia ke malava ai ‘a e ngaahi ‘apiakó ‘o fili pe te nau fie fakalele ‘enau filí ‘i he founga faka‘ilekitulōniká, ‘i ha talatalanoa fakataha pe fakafou pē ‘i he founga lolotongá. 
Ngaahi liliu kehe ‘oku fokotu‘u atú 
· Ko hono fiema‘u atu ‘a e ngaahi ‘apiakó ke nau kumi fakakaukau meí he fānauakó (meí he year 9 ki ‘olunga), kau ngāué pea mo e ngaahi komiunitī ‘o e ‘apiakó fekau‘aki mo ‘enau ngaahi founga fakahoko filí. 
· Ko hono fakafo‘ou ‘o e ngaahi makatu‘unga ki hono fili mai mei tu‘a (co-opting) pea mo hono fokotu‘u ‘o ha kau mēmipa poate koe‘uhí ke nau fakakau mai ai ‘a e fa‘ahinga kakai kehekehe pea ke toe ho‘ata lelei mei ai ‘a e Te Tiriti o Waitangi. 
· Toe fakamālohi‘i ange ‘a e le‘o ‘o e fānauakó ‘aki ‘a hono fiema‘u atu ‘a e ngaahi poaté, hili ha ‘ikai malava ‘i ha fili ke fokotu‘u ha fakafofonga ‘o e fānauakó kuo ‘atā fakataimi, ke nau fili ha fakafofonga ‘o e fānauakó, pe fokotu‘u ha founga kehe ange ke fakahoko ai ha lau ‘a e fānauakó felāve‘i mo e ngaahi tu‘utu‘uni ‘a e poate akó. 
· Ko hono toe fakamahino ange ‘o e ngaahi founga ngāué ‘i ha hoko ha ‘atā fakataimi ‘o ha lakanga. 
· Ko hono liliu ‘o e ngaahi taimi tēpile filí ke toe ‘atā mo fakafaingofua ange hano fakahoko vave ange ‘o ha ngaahi founga faifili. 
Liliu ‘oku fokotu‘u atu ki hono sivisivi‘i ‘e he kau Polisí ‘a e kau ngāue ki he akó 
ʻOku mau fokotuʻu atu ke fakahā mahino kuo pau ke fuofua maʻu ha sivi ‘a e kau polisí kimu‘a pea toki kamata ngāue ha kau ngāue pe kau ngāue fakakonituleki ‘i he ngaahi ‘apiakó mo e ngaahi ako‘anga tokamu‘á (kae ‘ikai ko e kimu‘a ‘i ha‘anau ngāue ta‘e toe siofia (unsupervised) mo e fānaú). ‘Oku mau toe fokotu‘u atu foki ke to‘o ‘a e uike ‘e ua ko ia ‘oku malava ai ha tokosi‘i ‘oku ‘ikai ke nau faiako mo ‘ikai lēsisita fakafaiako ke nau ngāue ‘i ha ngaahi ‘apiako mo e ngaahi ako‘anga tokamu‘a, ‘o te‘eki ke fakahoko hanau sivi ‘e he kau Polisí. 
Ko e ngaahi founga ngāue ‘i he lolotonga ní ‘oku ‘ikai faitatau ia mo e ngaahi fiema‘u ki hono sivi ‘o e kau ngāue kehe ki he akó mo e fānaú, ‘a ia kuo pau ke fuofua ma‘u ha‘anau sivi meí he kau Polisí kimu‘a pea nau toki kamata ngāué. 
‘Oku ‘ikai toe fiema‘u ‘a e vaha‘a taimi uike ‘e uá ia he ‘oku nounou ange ‘a e taimi sivi ia ‘a e kau Polisí ‘i he taimí ni ‘o fakatatau ki he kuohilí. Ko hono to‘o ko ia ‘o e vaha‘a taimi uike ‘e uá ‘e tokoni foki ia ke fakama‘ala‘ala ‘a e ta‘epau‘ia ‘a e kakai ‘oku nau pehē ‘oku lau atu ‘a e vaha‘a taimi uike ‘e uá kiate kinautolu, kae hili iá ‘oku ‘ikai. 
Ko hono fakahoko ko ia ‘o e ngaahi liliú ni ‘e fakapapau‘i ai ko e kau ngāue kotoa pē ‘oku fiema‘u ki ai ha sivi ‘a e kau Polisí kuo pau ke nau ma‘u ‘a e sivi ko iá kimu‘a pea nau toki kamata ngāué. 
Ko e ngaahi liliu ‘oku fokotu‘u atu ki he ngaahi fakafa‘ahinga ‘o e fakahokohoko ki he lēsisita mei tu‘a meí he souni fakaakó (out of zone enrolment)
‘Oku mau lolotonga kumi ha ngaahi fakakaukau fekau‘aki mo e ngaahi liliu ‘e ala fakahoko ki hono fakafa‘ahinga ‘o e fakahokohoko ki he lēsisita mei tu‘a meí he souni fakaakó ke toe lelei ange ai ‘a e vahevahe tataú. Ko e lahi taha ‘o e ngaahi fakafa‘ahinga lolotongá ‘oku fakafalala ia ‘i ha ‘i ai hato tokoua/tuofefine/tuonga‘ane pe mātu‘a ‘oku fepikitaki mo e ‘apiakó. Ko ia ai, ‘oku faingata‘a ange ai ha hū ki ha ‘apiak kapau ‘okú te ‘i tu‘a meí he souni ‘o e ‘apiako ko iá pea ‘ikai ‘i ai hato fāmili fepikitaki ofi ki he ‘apiakó. 
‘Oku mau fiema‘u ke mau ‘ilo pe ‘oku ‘i ai ha poupou ke liliu ‘a e ngaahi fakafa‘ahinga ki he lisi fakahokohokó, pe ‘oku mou fiema‘u ‘e kimoutolu ke kei tu‘u tatau pē. ‘Oku ‘i ai ‘a ‘emau fakakaukau ‘e ua ke liliu ai ‘a e ngaahi lisi fakafa‘ahinga ‘oku mau kumi ki ai ha ngaahi fakakaukaú. 
‘I he malumalu ‘o e ongo fakakaukau takitaha, ko e fānauako ko ia mei tu‘a meí he souní, ka ko ha tokoua/tuonga‘ane/tuofefine ia ‘o ha tokotaha ako lolotonga ‘i ha ‘apiako ‘oku fakasouni, ‘e kei hokohoko atu pē ‘a ‘enau ‘i loto ‘i he fa‘ahinga ‘o e lisi fakahokohoko hono uá (priority category two) kapau ‘oku kei malava ke faka‘atā atu ke hū mai ‘a e fānauako mei tu‘a meí he souní. Ki he fānauako ko honau tokoua/tuonga‘ane/tuofefine ia ‘oku feinga huú, ‘e ‘ikai ha liliu ia ki honau tūkungá. 
Ko e fuofua fakakaukaú ko hano ‘ai ia ke toe fakafaingofua ange ki he fānau ‘a e kau ngāue ‘a e poaté (kau ngāue ‘a e ‘apiakó) pea mo e kau mēmipa ‘o e poaté ke nau lēsisita ‘i he ‘apiakó ‘aki hono hiki hake honau tu‘unga ‘i he lisi fakahokohokó. Ko e founga ko ‘ení ‘e to‘o ‘osi ai ‘a e lisi fakahokohoko ko ia ki he fānau ‘a e kau ako tutukú, pea holoki hifo ‘a e tu‘unga ‘o e fanga tokoua/tuonga‘ane/tuofāfine ‘o ha kau ako tutuku, ‘i he lisi fakahokohokó. 
Ko e fakakaukau hono uá ko hono to‘o ‘osi ‘o e ngaahi fakafa‘ahinga ko ia ki he fanga tokouá/tuonga‘ané/tuofāfiné pea mo e fānau ‘a e kau ako tutukú. ‘E ala lau ‘a e ngaahi fakafa‘ahinga ko ‘ení ko e ngaahi fakafa‘ahinga ‘tukufakaholo fakafāmilí’ (family legacy categories). Kapau te tau fakahoko ‘eni, ko e kau ako ko ia ‘oku nau lolotonga ‘i he malumalu ‘o e ngaahi fakafa‘ahingá ni ‘e pau ke nau tohi kole kinautolu ‘i he malumalu ‘o e fakafa‘ahinga ki he ‘fānauako kehe kotoa pē’ (all other students). 

Ngaahi liliu ‘oku fokotu‘u atu ki he ngaahi founga ngāue ‘a e Kōsilio Faiakó (Teaching Council) 
‘Oku mau fokotu‘u atu ha ngaahi liliu ‘e tolu ki he ngaahi founga ngāue ‘a e Kōsilio Faiakó.
Ko e ‘uluaki liliú ‘oku fataumu‘a ia ke vave mo faingofua ange ai ‘a e founga fakahoko tautea ‘oku fekau‘aki mo e ngaahi tō‘onga faifatongia ‘a e kau faiakó. ‘Oku ‘i ai ‘a e ongo sino ‘e ua ‘i he tafa‘aki fakahoko tauteá – ko e Kōmiti Faisivi ki he Ngaahi Lāungá (Complaints Assessment Committee) pea mo e Fakamaau‘anga ki he Ngaahi Tauteá (Disciplinary Tribunal). Ko e Fakamaau‘anga ki he Ngaahi Tauteá ‘oku fokotu‘u ia ke ne ngāue atu ki he ngaahi me‘a fekau‘aki mo ha ngaahi ‘ulungāanga ta‘etaau ‘oku toe mamafa angé ka ‘oku lolotonga ngāue atu ia ki ha ngaahi faifakamaau lahi ‘oku ‘ikai ke lau ia ko ha ngaahi me‘a ‘oku mātu‘aki mamafa. Ko hono toe ‘ave atu ko ia ha ngaahi me‘a ke fakakaukau‘i ‘e he Fakamaau‘anga ki he Ngaahi Tauteá ‘okú ne toe fakahoko pē ‘e ia ‘a e ngaahi founga ngāue tatau mo ia ‘i he Kōmiti Faisivi ki he Ngaahi Lāungá pea ‘oku toe lōloa atu ai ‘a e taimi ia ke ma‘u ai ha ola. 
‘Oku mau fie fakamafai ‘a e Kōmiti Faisivi ki he Ngaahi Lāungá ke ne to‘o atu ha ngaahi keisi lahi ange koe‘uhí kae tokanga taha pē ‘a e Fakamaau‘anga ki he Ngaahi Tauteá ia ki he ngaahi keisi ‘oku toe mamafa angé. ‘Oku mau toe fiema‘u foki ke to‘o ‘osi ‘a e fiema‘u ko ia ke fuofua fai ha felotoi ‘a e Kōmiti Faisivi ki he Ngaahi Lāungá mo e faiakó, kimu‘a peá ne toki lava ke hilifaki ha tauteá. 
Ko e liliu hono uá ko hano fakahā mahino ‘i he Lao ki he Akó mo e Ako Ngāué (Education and Training Act) 2020 (ko e Laó) ‘oku ma‘u ‘e he Kōsilio Faiakó ‘a e mafai ke faka‘ilo ‘a kinautolu kuo nau maumau‘i ha ngaahi fiema‘u ki he lēsisita faiakó mo e ma‘u tohi fakamo‘oni akó. Ko e ngaahi fatongia ‘o e Kōsilió kuo ‘osi fakakau pē ki ai ‘a hono tauhi ia ‘o e ngaahi tu‘unga fakapolofesinalé, pea ko e ngaahi tautea ki hono maumau‘i ‘o e ngaahi fiema‘u ki he lēsisita fakafaiakó mo e ma‘u tohi fakamo‘oni akó ‘oku ‘osi hā ia ‘i he Laó. Ke ta‘ota‘ofi ‘a e veiveiuá, ‘e fakamahino ‘i he liliú ni ‘oku malava ‘e he Kōsilio Faiakó ke faka‘ilo ha ngaahi maumau pehē. 
[bookmark: _Hlk69219017]Ko e liliu hono tolú ‘okú ne fakamahino ai kuo pau ke ngāue‘aki ‘e he Kōsilio Faiakó hono mafai fakaeiá, kae ‘oua te ne fakafalala ki ha sivi ta‘efilifilimānako, ‘i he taimi ‘oku fakakaukau‘i ai ha ngaahi a‘usia fakafaiako fakamuimui taha ‘a ha kau taki ngāue fakapolofesinale (mo ha kau faiako ‘osi lēsisita kehe) ‘i he tu‘unga ako mā‘olunga ange ‘i he kolisí, ki he ngaahi ‘uhinga felāve‘i mo hono fakafo‘ou ‘o ‘enau tohi fakamo‘oni fakafaiakó. 
Liliu ‘oku fokotu‘u atu ke malava ‘a e ‘Ōfisi ki hono Vakai‘i ‘o e Akó (Education Review Office, ERO) ‘o vakai‘i ‘a e ako mo e fakalakalaka fakapolofesinale ‘oku ma‘u atu ‘e he ngaahi ‘apiakó, kura mo e ngaahi ako‘anga tokamu‘á
‘Oku mau fokotu‘u atu ke fakangofua ‘a e ERO ke ne vakai‘i ‘a e ako mo e fakalakalaka fakapolofesinale (PLD) ‘oku ma‘u atu ‘e he ngaahi ‘apiakó, kura mo e ako‘anga tokamu‘á. 
‘Oku mahu‘inga ke ‘i ai ha PLD tu‘unga lelei ki hono fakamālohi‘i ange ‘o e faiakó mo e akó. ‘Oku ‘i ai pē ‘a e ngaahi founga lolotonga ke fakapapau‘i‘aki ‘a e tu‘unga lelei ‘o e PLD ‘oku fakahoko atú, ka ‘oku ‘ikai ke tau ma‘u ha fa‘unga lelei mo mahino ke siofi‘aki ‘a hono tu‘ungá mo ‘ene takiekina ‘a e tataki fakaakó, founga faiakó pe ko e ngaahi ola ‘oku ma‘u ‘e he kau akó. 
‘Oku mau tui ko hano fakahoko ko ia ‘e he ERO ha ngaahi vakai‘i hokohoko ‘o e PLD ‘e ala toe lelei ange ai ‘a e mahino ‘oku ma‘u fekau‘aki mo hono tūkungá mo e ola ‘oku hoko mei aí, pea ‘e tokoni ‘a e fakamatalá ni ke kei hokohoko atu ‘a hono fakalelei‘í. 
Ako Mā‘olunga Ange ‘i he Kolisí
Ngaahi liliu ‘oku fokotu‘u atu ki he ngaahi totongi tu‘upau ki he ngaahi sēvesi ma‘á e kau akó (compulsory student services fees) 
‘Oku mau fokotu‘u atu ke to‘o ‘osi ‘a e ngaahi kupu ki he totongi tu‘upau ki he ngaahi sēvesi ma‘á e kau akó (CSSF) meí he Laó kae fetongi‘aki ia hano tu‘utu‘unia kinautolu ‘o fou ‘i he ngaahi makatu‘unga ki he fakapa‘angá ‘i he konga 419 ‘o e Laó. Ko e founga tatau ‘eni mo ia ‘oku ngāue‘aki ki hono tu‘utu‘unia ‘o e ngaahi totongi ‘oku ‘eke ‘e he ngaahi kautaha fakahoko akó. 
Ko e ngaahi CSSF ko ha ngaahi totongi ia, ‘oku makehe meí he totongi akó, ‘oku lava ‘e he ngaahi kautaha fakahoko ako mā‘olunga ange ‘i he kolisí ‘o ‘eke ki he‘enau kau akó ke poupou ki ha ngaahi sēvesi hangē ko e sēvesi ki he mo‘ui leleí mo e ngaahi sēvesi sipoti mo e ngaahi me‘a ki he fakahaueé. ‘Oku ‘ikai fakakau ki heni ia ‘a e ngaahi liliu ki he ngaahi tu‘utu‘uni ngāue felāve‘i mo e ngaahi CSSF, hangē ko e lahi ‘a e totongi ‘oku malava ‘e he ngaahi kautaha fakahoko akó ke ‘eke ki he kau akó ‘o fou atu ‘i he CSSF. 
Ko e liliu kuo fokotu‘u atú ‘e lelei ange ai ‘a e malava ‘e he Pule‘angá ‘o fokotu‘u ha ngaahi fiema‘u ki he CSSF ‘oku fakakaukau‘i ai ‘a e ngaahi fa‘ahinga kau ako kehekehe, ‘o hangē ko ha ako ‘oku fakahoko ‘i ha ngaahi ngāue‘anga. ‘I he 2021, na‘e fakahoko ai ‘e he Pule‘angá ha liliu kae fakangatangata pē ‘a hono taimí, ki he laó ke ta‘ofi ai hano ‘eke atu ki ha kau ako ‘i ha ngaahi tafa‘aki fakangāue‘anga ha CSSF, kapau ‘e fakahoko atu ‘e he ngāue‘anga fakahoko ako ko iá ‘a e kau akó ki ha kautaha ako mā‘olunga ange ‘i he kolisí, ko ha konga ia ‘o e Liliu ki he Ako Vokāsió (Reform of Vocational Education). Kapau ‘e pule‘i ‘a e ngaahi CSSF ‘i he founga kuo fokotu‘u atu ko ‘ení, ko ha ngaahi liliu ki he ngaahi makatu‘ungá ‘e fiema‘u ia ke fakakakato ‘a e ngaahi founga ki he talanoá mo e kumi fakakaukaú. 
Liliu ‘oku fokotu‘u atu ke faka‘atā ke ngāue‘aki ‘a e Ngaahi Fika Ako Fakafonua (National Student Numbers) ke poupou ki he ako ‘i ha ngāue‘anga
‘Oku mau fokotu‘u atu ke faka‘atā ‘a e National Student Numbers (NSNs) ki he taumu‘a ko hono fakapapau‘i ‘oku ma‘u atu ‘e he ngaahi ngāue‘angá mo e tafa‘aki fakangāué ‘o ma‘u atu ‘a e nāunau mo e fakapa‘anga ‘oku fiema‘u ke poupou ki he ako ‘i ha ngāue‘angá. 
Ko e lao lolotongá ‘oku ‘atā ai ki he kau ako mo ha kau ngāue akoako (apprentice) ‘i ha tafa‘aki fakangāu ke ‘i ai ha‘anau NSNs. Ka ‘oku ‘ikai malava ke ngāue‘aki ‘a e NSNs ia ke vahe‘i atu ‘aki mo muimui‘i ha nāunau mo ha fakapa‘anga ma‘á e kau ako mo ako ngāue ‘i ha ngāue‘anga ‘i he taimi ‘oku ‘ikai fakafou atu ai ‘a e fakapa‘angá ‘i ha kautaha fakahoko ako kuo ‘osi lēsisita. 
Ko e ngaahi founga kehe ke fakahoko‘aki ‘a e muimui‘i ‘o e lavame‘a ‘a e kau akó mo e ngaahi fakapa‘angá ‘oku toe lōloa ange ia mo fakamole ‘o fakahoa atu ki hano ngāue‘aki ‘o e NSNs. Ko e me‘a tefitó, ‘oku fiema‘u atu ‘a e Potungāue Akó ke ne fai ha ngaahi fokotu‘utu‘u fakatāutaha mo ha ngaahi va‘a ngāue kehekehe ‘oku nau kau ‘i ha ngaahi polokalama kehekehe ‘oku fakataumu‘a atu ki hono faitokonia ‘o e ako ‘i he ngaahi ngāue‘angá. ‘Oku toe uesia foki ‘a e ngaahi ngāue‘angá mo e kau akó meí he ngaahi taimi tatali lōloa ki hono tufaki ‘o e ngaahi ‘inasi fakapa‘angá.
Ko e liliú ni ‘e fakafaingofua ange ai hano fakapa‘anga mo muimui‘i ‘a e ngāue‘aki ‘o e pa‘anga ko iá ‘e he ngaahi va‘a ngāue ‘a e pule‘angá. 

Liliu ‘oku fokotu‘u atu ke malava ‘a e Ma‘u Mafai ‘a Nu‘u Sila ki he Ngaahi Tu‘unga Fakamo‘oni Akó (New Zealand Qualifications Authority pe NZQA) ‘o ma‘u ha mafai fakaeia ke kaniseli ha lēsisita ‘a ha ngaahi Kautaha Ako Ngāue Fakatāutaha (Private Training Establishments pe PTEs) 
‘Oku mau fokotu‘u atu ke ‘oatu ki he NZQA ‘a e mafai fakaeia ke ne kaniseli ai ha lēsisita ‘a ha PTE ‘i he taimi ‘oku halaia ai ‘a e PTE ‘i hano fakangofua ha tokotaha ke ne fakahoko ha polokalama ako ‘oku ‘ikai ke nau ‘atā atu ki ai ‘i he malumalu ‘o e Lao ki he Fefolau‘akí (Immigration Act) 2009. 
‘I he lolotonga ní, kuo pau ke kaniseli ‘e he NZQA ha lēsisita ‘a e PTE. Ka ‘e malava ke hoko ‘a e olá ni ‘o fu‘u tōtu‘a (tautautefito he ‘oku ‘i ai foki mo e ngaahi tautea kehe ‘i he malumalu ‘o e Lao ki he Fefolau‘akí). ‘Oku mau fiema‘u ‘a e NZQA ke ne malava ‘o fili pe ‘oku mamafa fe‘unga ‘a e ‘uhinga ko iá ke kaniseli ai ‘a e lēsisita ‘a e PTE. ‘I he ngaahi taimi ‘e ni‘ihi, ‘e ala taau ange ha ngaahi founga kehe ke fakalelei‘i ai ‘eni. 
Ngaahi liliu kuo fokotu‘u atu ke fakafaingofua‘i ange ai ‘a e ngaahi tu‘unga fakamo‘oni ako ‘a Nu‘u Silá mo e ngaahi faka‘ilonga fakaako kehé
‘Oku lolotonga kumi ‘e he NZQA ha ngaahi fakakaukau feka‘uaki mo ha ngaahi liliu ‘e malava ke fakahoko ke toe fakafaingofua ange ai ‘a e ngaahi tu‘unga faka‘ilonga ako ‘a Nu‘u Silá mo e ngaahi fakamo‘oni ako kehé. Ko e ngaahi liliu ‘oku fokotu‘u atú ‘oku fakataumu‘a ia ke tokoni atu ki he Liliu ki he Ako Vokāsió. 
Ko e ngaahi fokotu‘ú ‘oku fakataumu‘a ia ke:
· fakapapau‘i ko e ngaahi tu‘unga fakamo‘oni ako vokāsió ‘oku nau fakalato ‘a e ngaahi fiema‘u ‘a e kau akó mo e ngaahi ngāue‘angá
· fetongi ‘a e kupu‘i lea ko e ‘ngaahi polokalama ako’ (training schemes) ‘aki ‘a e ngaahi faka‘ilonga ako fakaikiiki’ (micro-credentials)
· fakangofua ‘a e Ngaahi Kōsilio ki hono Fakalakalaka ‘o e Kau Ngāué (Workforce Development Councils) ke nau fa‘u ha ngaahi faka‘ilonga ako fakaikiiki ‘e lava ‘e he ngaahi kautaha fakahoko akó ‘o fakahoko atu. 

